خیبرپختونخوا کے منتخب نمائندوں کی اسمبلی اجلاسوں میں حاضری تنزّلی کا شکار 
سب سے کم حاضر رہنے والے دس اراکین میں وزیر اعلٰی اور وزیرِ  مالیات بھی شامل ہیں
خواتین اور اقلیتی اراکین کی حاضری کا تناسب دیگر اراکین کی نسبت بہتر رہا
اسلام آباد، فروری 18، 2017: فری اینڈ فئیر الیکشن کی جانب سے جاری کردہ ایک رپورٹ کے مطابق خیبر پختونخواکے اراکینِ صوبائی اسمبلی کی ایوان میں حاضری کی شرح اب تک کے چار پارلیمانی سالوں میں گراوٹ کا شکار رہی ہے۔ 
رپورٹ میں کہا گیا ہے کہ موجوہ خیبر پختونخوا صوبائی اسمبلی کے 29 مئی2013 سے اب تک 22 اجلاس منعقد کیے گئے جن کے دوران 219 نشستیں ہوئیں۔ اسمبلی کے موجودہ 123 ارکان میں سے ایک نشست میں اوسطاً 80 اراکین (65 فیصد) حاضر ہوئے جبکہ ہر رکن اسمبلی نے اوسطاً 139 نشستیں (63 فیصد) اجلاسوں میں شرکت کی۔
[bookmark: _GoBack]پہلے پارلیمانی سال کے دوران اراکین اسمبلی کی اوسط حاضری کی شرح 78 فیصد رہی جو تسلسل کے ساتھ کم ہوتے ہوئے چوتھے پارلیمانی سال کے دوران 58 فیصد تک گر گئی۔ حاضری میں کمی کا یہ رجحان اسمبلی کے اجلاسوں کی اوسط حاضری میں بھی نمایاں ہے۔ خیبر پختونخوا اسمبلی کے پہلے اجلاس کے دوران اوسطاً 97 فیصد یعنی 120 اراکین ایوان کی کاروائی میں حاضر ہوئے جبکہ فروری 2017 میں ختم ہونے والے بائیسویں اجلاس میں یہ شرح59 فیصد یعنی 72 ممبران فی نشست  تک گر گئی۔ ابھی تک ہونے والے اجلاسوں میں اوسطا ہر نشست میں صرف 50 فیصد قانون سازوں نے شرکت کی جبکہ اکسیویں اجلاس کے دوران یہ تعداد سب سے کم رہی.
خیبر پختونخوا اسمبلی کی ویب سائٹ پر دستیاب اراکین اسمبلی  کے حاضری ریکارڈ کے مطابق خواتین اراکین اسمبلی اپنے ہم منصب مرد اراکین اسمبلی کی نسبت زیادہ اجلاسوں میں شرکت کرتی ہیں۔ اسی طرح اقلیتی اراکین نے بھی اسمبلی کی 80 فیصد سے زائد نشستوں میں شرکت کی۔
اگر حاضری کے ریکارڈ کا پارلیمانی جماعتوں کےاعتبار سے تجزیہ کیا جائے تو پتہ چلتا ہے کہ کم نشستیں رکھنے والی پارلیمانی جماعتوں کے اراکین کی حاضری کا تناسب دیگر جماعتوں سے زیادہ رہا ہے۔ جماعت اسلامی کے 57 فیصد سے زائد اراکین نے 160 یعنی 73 فیصد یا اس سے زائد نشستوں میں شرکت کی۔ قومی وطن پارٹی (شیر پاؤ) کے 160 یا زائد نشستوں میں شرکت کرنے والے اراکین کی شرح 50 فیصد جبکہ جمعیت علما اسلام (فضل) کے اراکین کی شرح47  فیصد رہی۔ اسی طرح حکمران جماعت پی ٹی آئی سے تعلق رکھنے والے ایسے اراکین جو 160 سے زائد نشستوں حاضر رہے ان کا تناسب 36 فیصد تھا جبکہ اور پاکستان مسلم لیگ ن کے ایسے اراکین کی شرح 31 فیصد  رہی۔
سب سے زیادہ حاضر رہنے والے پہلے 10  اراکین اسمبلی میں سات خواتین اور ایک اقلیتی رکن شامل ہیں۔ یہ اراکین اسمبلی اب تک ہونےوالے بائیس اجلاسوں میں 88 فیصد سے زائد نشستوں میں حاضر رہے۔ دوسری طرف سب سے کم نشستوں میں حاضر رہنے والے دس اراکین میں صوبائی وزیر اعلی پرویز خٹک اور ان کی کابینہ کے رکن علی امین بھی شامل ہیں۔ ان دس اراکین نے نے 40 فیصد یا اس سے کم نشستوں میں شرکت کی۔ 
